
  
  

रतलाम स्थित देश के तीसरे विरूपाक्ष मंदिर के जीर्णोद्धार की तैयारी

चर्चा में क्यों? 
11 मई, 2022 को मध्य प्रदेश में रतलाम ज़िले के बिलपांक स्थित विरूपाक्ष महादेव मंदिर के जीर्णोद्धार के लिये सांसद गुमान सिंह डामोर की अध्यक्षता में
बैठक आयोजित की गई। 

प्रमुख बिंदु 
बैठक में रतलाम के कलेक्टर कुमार पुरुषोत्तम द्वारा मंदिर के विकास मास्टर प्लान का प्रजेंटेशन दिया गया। 
मास्टर प्लान के अनुसार, मंदिर के जीर्णोद्धार के लिये मंदिर के बाहर भव्य प्रवेश द्वार बनेगा। साथ ही धर्मशाला, यज्ञशाला, सुरक्षा केबिन
पार्क़िग, सुविधाघर, विश्रामस्थल दुकानों आदि को भी विकसित किया जाएगा। 
इसके अतिरिक्त लैंडस्केपिंग के साथ-साथ पूरे परिसर को रासायनिक उपचार से साफ व मज़बूत बनाया जाएगा। 
गौरतलब है कि पंचायतन शैली में निर्मित यह मंदिर परमार, गुर्जर, चालुक्य की सम्मिश्रित वास्तुशैली का अनुपम उदाहरण है। 
यद्यपि मंदिर निर्माण के संबंध में अभी तक प्रमाण उपलब्ध नहीं है, किंतु 1964 में बिलपांक में की गई खुदाई में मिले अभिलेख के आधार पर पता चलता
है कि इसका जीर्णोद्धार संवत् 1198 में गुजरात के राजा सिद्धराज जयसिंह द्वारा करवाया गया था।

